
	సీ.	
నీవు లాలించిన నెలఁతుక కడకంటి

                    దృష్టికి వలసిన తెఱవ నీను

దువులకు దక్కిన యువిద నీగానము

                    నకు తమిజెందిన నాతి నీహొ

యలునకుఁ జిక్కిన చెలువ నీసరసత

                    కు విరాలి యొదవిన గోతి నీన

గవుల కెద గరంగిన వెలఁది నీమహా

                    లీలకు బ్రమసిన లేమ దక్క



	 





	తే.	
యన్య యొక్కతె లేదయ్యె నట వ్రజంబు

నందు నీమోహనాకృతి యౌర నిజసు

గుణతిలకితలోకాలోక కొలనుపాక...

	సీ.	
ఒకయింటిలో నాడి యొకయింటిలోఁ బాడి

                    యొకకడ నక్కి యొక్కకడ వెన్న

మెక్కి యొక్కెడ మించి యొక్కెడ నాభీర

                    భీరువుల గలంచి వేఱొకట పృ

థునవోద్ధృతక్షీరదుగ్ధతక్రాదిశుం

                    భత్కుంభముల వకావకలుగా న

వియ రువ్వుచును వికావికలుగా నవ్వుచు

                    ను జెలంగి వల్లవవ్రజమునందు



	 





	తే.	
జాల కోలాహలముగాఁగ హేలఁదేలు

బాలు నిను గొల్తు సేవకపటలహృదయ

జలరుహాన్తరలసదోక కొలనుపాక...

